
 

 
 
Suxestión pola demora nas citas en listaxe de espera "Prioridade 3" no Servizo de 
Dermatoloxía da Área Sanitaria de Cee e A Coruña 
 
 

 
 

 
 

Santiago de Compostela, 4 de setembro de 2025 

Sr. conselleiro:   

Nesta institución iniciouse expediente de queixa como consecuencia do escrito dunha cidadá 
referente á demora nas citas en listaxe de espera "Prioridade 3" no Servizo de Dermatoloxía 
da Área Sanitaria de Cee e A Coruña. 

ANTECEDENTES 

No seu escrito, esencialmente, expón o seguinte: 

O Servizo de Dematoloxía da Área Sanitaria de Cee e A Coruña mantén unha demora nos 
chamamentos da listaxe de espera "Prioridade 3" de, polo menos, un ano e seis meses.  

Teño rexistrada a solicitude da cita en Xaneiro do 2023 e neste momento continúo sen ser 
citada pese a varias reclamacións neste sentido.  

Os especialistas en dermatoloxía impulsan mediante a falta de apertura "das súas axendas" 
que as persoas con diagnósticos non graves tomen consulta na consulta privada. Para 
impulsar este sistema prodúcese "a falta de apertura das súas axendas" e a falta de 
chamamentos na listaxe Prioridade 3, na que se rexistran os pacientes que poderían 
esperar ata 6 meses. (Recordo que levo esperando un ano e 6 meses).  

Solicito que se revise esta listaxe e os chamamentos mensuais que se rexistran e atenden 
para garantir o interese xeral fronte o particular e evitar estas prácticas ancestrais en pleno 
2024. 

A queixa foi admitida a trámite e requirimos informe desa administración sobre as cuestións 
promovidas polo interesado. Acusamos recibo do seu informe, no que consta o seguinte: 

Revisada a historia clínica constátase que está en seguimento polo noso servizo de 
Dermatoloxía desde xaneiro de 2013, con revisións periódicas por nevus e fibromas en 
rexión epigástrica; na consulta do 2 de xaneiro de 2023, decídese facer exéresis, incluíndose 
en lista de espera con prioridade 3.  

A xestión dás listas de espera realizase tendo en conta a situación clínica dous pacientes e 
os criterios de prioridade consignados na solicitude. É obxectivo desta área sanitaria 
diminuír os tempos de espera para o acceso dos nosos pacientes os servizos prestados e 
niso traballamos permanentemente.  

Reevaluado de novo o caso polos responsables do servizo e a pesar de non presentar 
ningún dato de preferencia, será programada a súa intervención en canto haxa 
dispoñibilidade de axendas.  

E en relación ao comentario de que os especialistas en dermatoloxía non abren axendas 
para derivar ás consultas privadas, habemos de indicar que diariamente se fan consultas 
de revisión e intervencións dermatolóxicas a pacientes en prioridade 3, polo que 
rexeitamos o argumento exposto pola reclamante. 

O día 3 de setembro de 2025, esta institución confirma vía telefónica coa persoa reclamante 
que a intervención cirúrxica continúa pendente de programación. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

A persoa promotora deste expediente refire que está á espera dunha extirpación cirúrxica 
dende o mes de xaneiro de 2023, tendo asignada prioridade normal no seu proceso 
asistencial, tal e como indica a consellería no seu informe. Neste sentido, o Anexo III do Real 
Decreto 605/2003, de 23 de mayo, por el que se establecen medidas para el tratamiento 
homogéneo de la información sobre las listas de espera en el Sistema Nacional de Salud, 
establece que, os tempos que orientan as distintas prioridades no eido das intervencións 
cirúrxicas son: 

- Prioridad 1: pacientes cuyo tratamiento quirúrgico, siendo programable, no admite una 
demora superior a 30 días. 



 

- Prioridad 2: pacientes cuya situación clínica o social admite una demora relativa, siendo 
recomendable la intervención en un plazo inferior a 90 días. 

- Prioridad 3: pacientes cuya patología permite la demora del tratamiento, ya que aquélla 
no produce secuelas importantes. 

Como diciamos, estamos ante un proceso asistencial con prioridade 3 asignada, polo que, 
segundo indica a normativa é unha patoloxía que “permite demora no tratamento”; mais 
porén, debe terse en conta que a paciente está a espera de concretar unha data para a 
exéresis dende xaneiro de 2023. A consellería, ante a nosa solicitude de información, no seu 
escrito de xullo de 2024 indicaba que “Reevaluado de novo o caso polos responsables do 
servizo e a pesar de non presentar ningún dato de preferencia, será programada a súa 
intervención en canto haxa dispoñibilidade de axendas” sen que a día de hoxe se trasladara á 
doente data para a extirpación cirúrxica da que se atopa pendente dende máis de dous anos 
e medio. 

CONCLUSIÓN 

Por todo o sinalado ata agora considérase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano a seguinte 
suxestión: 

Que se dispoñan os recursos necesarios para programar a intervención da doente nun 
prazo de tempo razoable tendo en conta o tempo transcorrido desde a súa inclusión na 
lista de espera en xaneiro de 2023. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 



 

causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Reciba un atento saúdo. 

María Dolores Fernández Galiño 
Valedora do Pobo  (en funcións) 


	Sr. conselleiro:

